Avgerð tikin 10.03.2003 j. nr. 02S01-0131
Frádráttur/stuðul til dupult húsarhald
Frádráttur/stuðul til ferðaútreiðslur
§ 33, 12) í skattalógini
§ 1 í lógin um stuðul til ferðaútreiðslur 
§ 1 í lógini um dupult húsarhald
· Samandráttur:
Kona, sum er skildur frá manninum, flutti í oktober 2001 til Føroya. Bæði foreldirni hava foreldramyndugleikan yvir børnunum, sum búgva og ganga í skúla í Svøríki. Konan hevur hús í Svøríki, so hon kann vera saman við børnunum, tá hon er uttanlands. Hon hevur spurt seg fyri um frádrátt/ stuðul til dupult húsarhald og um frádrátt/ stuðul til ferðaútreiðslur. Hon fekk svar, at heimild var hvørki fyri frádrátti ella stuðli. Hon kærdi til kommunalu skattakærunevndina, men við heimild í § 17 í lógini um toll- og skattafyristing varð málið lagt fyri landsskattakærunevndina (Skatta- og avgjaldskærunevndina), sum tók undir við avgerðini hjá Toll- og skattstovuni. Hon er ikki gift og kann tí ikki fá stuðul eftir lógini um dupult húsarhald, og hon kann heldur ikki fáa frádrátt eftir § 33, 12) í skattalógin, tí hon býr og arbeiðir í Føroyum. Hon kann heldur ikki fáa stuðul eftir lógini um stuðul til ferðaútreiðslur, tí hesin stuðul verður veittur í samband við ferðing millum heim og arbeiðsstað í Føroyum. 

Málslýsing
Í samband við, at svenski kærarin fekk starv fyribils í 2 ár hjá landsstovni, flutti hon í oktober 2001 til Føroyar. 

Kærarin varð í 1999 skildur frá manni sínum. Tey hava tvey børn í aldrinum 9 og 11 ár, sum tey hava felags foreldramyndugleika yvir. Børnini búgva og ganga í skúla í Svøríki, og tá nú mamman arbeiðir í Føroyum, eru tey hjá pápanum. Kærarin hevur hús í Svøríki tætt við skúlan hjá børnunum, har hon so er saman við børnunum, tá hon er í Svøríki.

Kærarin hevur spurt seg fyri hjá føroysku skattamyndugleikunum um møguleikarnar fyri at fáa frádrátt/ stuðul fyri dupult húsarhald og frádrátt/stuðul fyri ferðaútreiðslurnar, sum hon hevur í samband við, at hon vitjar børn síni í Svøríki.

Í báðum førum hevur Toll- og Skattstovan, Streymoyar Øki svarað nei til fyrispurning hennara. Tá tað snýr seg um dupult húsarhald, hevur Toll- og Skattstovan víst á, at tá kærarin ikki er giftur, hevur hon ikki rætt til stuðul fyri dupult húsarhald. Viðvíkjandi ferðaútreiðslunum hevur Toll- og Skattstovan sagt frá, at eingin heimild er í føroysku skattalóggávuni at veita frádrátt ella stuðul fyri ferðaútreiðlsur av hesum slag.

Toll-og skattstovan gav í fyrstu syftu kæraranum kæruávísing til Fíggjarmálastýrið og kommunalu skattakærunevndini, Tórshavnar Øki. Seinni er hetta tó broytt til bert at vera kommunala skattakærunevndin.

Kærarin sendi inn kæru sína 15.05.2002. Tá hon í september 2002 ikki hevði móttikið nakra avgerð frá kommunalu skattakærunevndini, avgjørdi hon at nýta møguleikan í § 17, stk. 4 í lógini um Toll- og Skattafyrisiting og senda kæruna beinleiðis til Landsskattakærunevndina.

Kæran og grundgevingar kærarans fyri kæruni.
Kærarin vísir á, at hon, hóast hon er fráskild, hevur forsyrgjaraskyldu yvir tveimum børnum, og at bústaðarmøguleikan í Svøríki hevur hon varðveitt fyri at hava nakað at vera í, tá hon vitjar børn síni. Hon vísir á, at reglurnar um frádrátt/stuðul til dupult húsarhald hava til endamáls at lætta um hjá teimum, ið vegna arbeiði sítt mugu hava tveir bústaðir/heim. Hon metir, at tað í hesum sambandi ikki er relevant ella sakligt at leggja dent á, um viðkomandi er giftur ella ikki, tí útreiðslurnar eru tær somu í eini slíkari støðu uttan mun til, um ein er giftur ella ikki.

Viðvíkjandi ferðaútreiðslunum vísir kærarin á, at ferðingin er til børn síni, og hóast føroysku reglurnar um stuðul til ferðaútreiðslur eru orðaðar so, sum tær eru, so átti at verið møguleiki fyri at tikið serligt atlit til eitt nú hennara umstøður. Hetta tí at endamálið við lógini má vera, at ein fær møguleika fyri at forsyrgja og vitja familjuna hjá sær, hóast ein arbeiðir aðrastaðni.

Kærarin vísir á norðurlendsku avtaluna um "Gemensam nordisk arbetsmarknad", sum er gjørd um fríu arbeiðsmegina og starvstreytir hjá norðurlendskum borgarum. Hon vísir á, at føroyska skattalóggávan tekur ikki hædd fyri nógvum í hesi avtalu, eitt nú tí tað ikki er gjørligt at fáa nevndu frádráttir/stuðul, tá tú sum svenskari býrt og arbeiðir í Føroyum. 

Eisin verður viðmerkt, at um hon sum føroyingur arbeiddi í Svøríki, so hevði hon fingið frádrátt fyri eina heimferð um vikuna, uttan mun til hvørja borgarliga støðu hon hevði.

Toll- og Skattstovan og grundgevingar teirra fyri avgerðini.
Toll- og Skattstovan vísir í stuttum á, at tað eingin heimild er í føroysku skatta- og stuðulslóggávuni til at veita frádrátt/stuðul í tí støðu, kærarin er í. 

Víst verður til § 1 í løgtingslóg nr. 95 frá 6. juni 1997 um stuðul til dupult húsarhald og á, at tá kærarin ikki er giftur, lýkur hon ikki treytirnar, ið ásettar eru fyri, at stuðul kann veitast.

Viðvíkjandi ferðaútreiðslunum verður víst til § 33, stk.1 nr. 12 í skattalógini og á, at tá ferðingin er í privatum ørindum og ikki í arbeiðsørindum, so er eingin heimild fyri frádrátti fyri ferðaútreiðslurnar. Ei heldur er møguleiki at veita ferðastuðul eftir lógini um stuðul til ferðaútreiðslur, tí hesin stuðul verður einans veittur í samband við ferðing millum bústað og arbeiðsstað í Føroyum.

Viðmerkingar og avgerð frá Skatta- og avgjaldskærunevndini
Pr. 1. januar 2003 eru Landsskattakærunevndin, Tollkærunevndin og Mvg. kærunevndin løgd saman til eina nevnd, kallað "Skatta- og avgjaldskærunevndin", sum samstundis yvirtók alt virksemi hjá gomlu nevndunum. Viðgerðin og avgerðin av hesum máli er tí førd frá Landsskattakærunevndini til Skatta- og avgjaldskærunevndina. Skatta- og avjgaldskærunevndin hevði fund 10. mars og tók tá avgerð í málinum.

Skatta- og avgjaldskærunevndin viðmerkti, at hon tekur undir við avgerðini hjá Toll- og Skattstovuni, tí sum Toll- og Skattstovan sigur, so eru treytirnar fyri frádrátti/stuðli ikki loknar hvørki í mun til spurningin um dupult húsarhald ella í mun til feraðútreiðslurnar.

Í mun til lóg nr. 95 frá 6. juni 1997 um stuðul til dupult húsarhald so er í § 1 greitt ásett, at tað bert eru skattgjaldarar, sum eru giftir, sum hava rætt til hendan frádrátt. Tá kærarin ikki er giftur, so lýkur hon ikki hesa treyt, og hevur hon tí bara av hesi orsøk ikki rætt til stuðul. 

Tá kemur til ferðaútreiðslurnar so eru tveir møguleikar. Annar er § 33 nr. 12) sum í ávísum førum heimilar frádrátt fyri ferðing. Men hesin frádráttur er treytaður av, at talan er um skattskyldugan, sum býr í Føroyum og sum vegna inntøkugevandi arbeiði uttanlanda t.v.s. aðrastaðni enn í Føroyum hevur ferðaútreiðslur av arbeiðnum. Hetta sæst ikki at vera so hjá kæraranum. Hon býr í Føroyum og arbeiðir her, meðan ferðingin til Svøríkis er í privatum ørindum. Av hesum hevur hon ikki rætt til frádrátt.

Hin heimildin er lóg nr. 93 frá 6. juni 1997 um stuðul til ferðaútreiðslur. Hendan hevur sum fyritreyt, at talan er um ferðing millum heim og arbeiðsstað í Føroyum jfr. § 1 í lógini. Longu av hesi orsøk lýkur kærarin ei heldur treytirnar fyri ferðastuðli.

Viðmerkjast kann, at avtalan, sum kærarin vísir til, ikki er relevant í mun til skattaviðurskiftini hjá kæraranum, tí talan er um eina avtalu um, at norðurlendskir borgarar frítt t.v.s uttan serligt uppihalds- og arbeiðsloyvi kunnu arbeiða í øðrum norðurlandi enn teirra heimlandi.

Av omanfyristandandi orsøkum avgjørdi Skatta- og avgjaldskærunevndin at staðfesta avgerðina hjá Toll- og Skattstovuni, Streymoyar Øki.

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó verða gjørt innan 3 mánaðar frá móttøku av avgerðini."

